
 

 

Framboð í aðalstjórn LH 2026 – 2028 

 

Sigurbjörn Eiríksson – Hestamannafélagið Sprettur   

Í stuttu máli: 
Ég hef setið í stjórn LH síðustu tvö ár, sem fyrsti varamaður með atkvæðisrétt á nánast 
öllum 42 stjórnarfundum, og gegni formennsku í Landsliðsnefnd. Nú býð ég mig fram í 
aðalstjórn til að halda því starfi áfram, þétta samstarfið við hestamannafélögin og 
móta LH inn í framtíðina. 

Örlítið um mig:  
Ég er fæddur inn í hestamennsku, ég stundaði hestamennsku af krafti frá blautu barnsbeini 
allt til 18 ára aldurs. Þá tók menntaskólinn við og áhuginn leitaði annað. Alltaf var ég þó með 
það bak við eyrað að byrja aftur í hestamennsku, það var svo fyrir rúmlega 10 árum að mér 
var boðið á hestbak og þá var ekki aftur snúið. Ég eignaðist hest og síðan komu fleiri hestar, 
svo hestakerra, hesthús og landskiki. Áhuginn hafði blundað í mér í fjölmörg ár og er óhætt 
að segja að ég hafi komið inn með krafti og áhugamálið nú orðið að lífstíl.  

Ég hef alltaf haft gaman af öllu sem kemur að hestamennsku, daglegum útreiðum, 
hestaferðum og hrossarækt. Það sem mér finnst vera sérstaklega heillandi við 
hestamennskuna eru að þar eru engin landamæri vegna aldurs, stéttar né stöðu, þetta er 
áhugamál þar sem að margar kynslóðir geta átt góða daga saman. Sem dæmi þá eru mínir 
daglegir hestafélagar með um 70 ára aldursmun. Fljótlega eftir að ég eignaðist minn fyrsta 



 

 

hest þá fór ég í námið Reiðmaðurinn sem er kennt í Landbúnaðarskólanum á Hvanneyri, ég 
fann að þarna var mikið meira að sækja í hestamennsku en ég þekkti fyrir, ég fór svo í 
Reiðmanninn 1, 2, 3 og síðasta vetur fór ég svo í Keppnisnám. Þetta eru frábær námskeið 
sem bæta bæði reiðmennsku og umhirðu til muna. Strax eftir 1 ár þá fann ég að 
reiðmennska er mikið meira en bara reiðtúrar fram og til baka. Í dag er ég duglegur að sækja 
mér námskeið til að bæta við mig hæfni, þekkingu og til að fá aðstoð með þau hross sem ég 
er að ríða út hverju sinni.  

Reynsla af félagsstörfum og sýn fram á við:  
Ég sinnti formennsku í Meistaradeild í hestaíþróttum frá haustinu 2020 – 2023, það var 
mikill skóli og margar brekkurnar, þar fékk ég góða innsýn inn í félagsstörf tengd hestum, 
kynntist þar frábærum samstarfsaðilum í stjórn, metnaðarfullum knöpum og öflugum 
liðseigendum. Þar lærði ég að það má alltaf láta gott af sér leiða, ef maður er tilbúinn að 
leggja sig fram, láta hendur standa fram úr ermum og virkja samstarfs- og styrktaraðila.  

Það var svo vorið 2024 að ég bauð mig fram í stjórn Spretts, fékk fína kosningu og sat í stjórn 
frá 2024 – 2026, þar hitti ég á gríðarlega öfluga aðila sem höfðu sambærilega sýn á 
hestamannafélagið og sátu með mér í stjórn, við í stjórn settum okkur háleit markmið bæði 
fjárhagslega og félagslega í að bæta félagið okkar. Því fylgdi mikil vinna og náin samskipti 
við félagsmenn og ég tel að vel hafi tekist til. Í dag sit ég í Reiðveganefnd Spretts. 

Fljótlega þegar að ég kom inn í stjórn Spretts þá fannst mér vanta upp á samtöl og samstarf 
við LH við hestamannafélögin, það varð kveikjan að því að ég bauð mig fram haustið 2024 í 
varastjórn LH. Mig langaði að komast nær starfsemi LH og kynnast því sem þar færi fram og 
hafa áhrif.  

Ég fékk góða kosningu á Landsþingi hestamanna 2024 inn í varastjórn og endaði inni sem 
fyrsti varamaður. Það að komast inn í stjórn LH haustið 2024 með því kraftmikla fólki sem 
þar hlaut kosningu og með svo öflugan formann veitti mér eldmóð inn í starfið. Stjórn LH 
hefur fundað 42 sinnum á þessum 2 árum og sem fyrsti varamaður þá hef ég nánast alltaf 
verið með atkvæðisrétt. Haustið 2024 þá settist ég inn í tvær nefndir, Æskulýðsnefnd og 
Landsliðsnefnd, ég tók sæti varaformanns Landsliðsnefndar strax og svo haustið 2025 þá 
tók ég að mér formennsku Landsliðsnefndar og leiði nefndina í dag. Fyrir hönd 
Landsliðsnefndar hef ég farið á tvö stórmót, HM 2025 í Sviss og svo NM 2026 í Svíþjóð. Nú 
undirbýr nefndin af fullum krafti HM 2027 sem haldið verður í Þýskalandi. 

Ég hef brennandi áhuga á að fá að taka enn frekar þátt í að móta LH inn í komandi framtíð, 
hestamennskan hefur þróast mjög hratt síðustu 10 – 15 árin og ljóst að það má alltaf bæta í 
og fylgja betur eftir þróun hestamennskunnar. Mig langar að komast inn í aðalstjórn og auka 
vægi mitt í LH, vinna með góðum hópi sem hefur brennandi áhuga á að gera LH sterkara, 



 

 

þétta raðirnar með hestamannafélögunum og horfa til framtíðar. Þau málefni sem ég vil 
leggja sérstaka áherslu á eru:  

• Nýliðun: það er erfitt að byrja í hestamennsku án baklands. LH þarf að stíga fastar inn 
með hestamannafélögunum og styðja leiðir inn í hestamennskuna fyrir þá sem eiga hvorki 
hest né fjölskyldu í greininni.  

• Æskulýðsstarf: hestamannafélögin hafa staðið vaktina með prýði en þurfa meiri stuðning 
frá LH. Ég vil efla hann svo æskulýðsstarfið verði áfram burðarás í félögunum.  

• Innanhússdeildir og mótaraðir: yfir veturinn eru margar deildir og mótaraðir starfandi, 
hver með sínum hætti. LH á að leiða samræmingu reglna og verklags svo þær geti þróast 
áfram á traustum grunni. 

• Stefnumótun: halda áfram stefnumótun LH með aðildarfélögunum og fá fleiri að borðinu 
en þá fáu sem sækja Landsþing. Hvernig hestamennsku viljum við sjá á komandi árum?  

• Hagspor hestamennskunnar á Íslandi: sú vinna er þegar farin af stað og er markmiðið 
að draga fram með skýrum hætti efnahagslegt og samfélagslegt mikilvægi íslenska hestsins 
og þá fjölbreyttu starfsemi sem honum tengist, svo sem hrossarækt, ferðaþjónustu, 
viðburða- og keppnishaldi, útreiðum, menntun, útflutningi og afleiddri þjónustu. 

• Reiðleiðir: hér hefur verið unnið grettistak og því þarf að halda áfram. LH þarf að styðja 
hestamannafélögin í samstarfi við sveitarfélögin og halda áfram að byggja upp gamlar 
þjóðleiðir.  

Hvað geri ég utan hestamennsku:  
Ég á þrjá syni og eina litla afastelpu, ég veit ekkert betra en að eyða mínum tíma með 
fjölskyldunni og fylgjast með henni vaxa og dafna. Ég og yngsti sonur minn sem er 8 ára 
stundum hestamennsku saman í Spretti og erum virkir þátttakendur í félaginu. 

Ég starfa sem framkvæmdastjóri Innviða hjá Sýn, hef áralanga reynslu úr stjórnendastörfum 
úr atvinnulífinu, ég hef setið sérhæfð námskeið í stjórnarstörfum í Háskólanum í Reykjavík, 
hef setið og sit í ýmsum stjórnum tengdum minni vinnu, ég hef mikla reynslu á að sitja í 
stjórnum tengdum hestamennsku, Meistaradeild í hestaíþróttum, Spretti og LH. 

Ég hef gaman af því að vinna með fólki, taka að mér krefjandi verkefni, góð samvinna og 
árangur hvetja mig áfram og veit ekkert skemmtilegra en takast á við áskoranir og ná settum 
markmiðum.  



 

 

Til ykkar:  
Kæru félagar, LH hefur náð góðum árangri síðustu ár og á þeim grunni vil ég byggja áfram. 
Ég hef setið við stjórnarborðið í tvö ár, þekki starfið innan frá og veit hvar tækifærin liggja. 
Ég býð fram reynslu mína, tíma og eldmóð og óska eftir stuðningi ykkar í aðalstjórn LH.  

Saman gerum við LH enn sterkara í þágu hestamanna um land allt. 

Kópavogur 25.10.2026 

Sigurbjörn Eiríksson 

 


	Framboð í aðalstjórn LH 2026 – 2028
	Í stuttu máli:
	Örlítið um mig:
	Reynsla af félagsstörfum og sýn fram á við:
	Hvað geri ég utan hestamennsku:
	Til ykkar:


